
УДК 2-5:271.2-36(497.742) 

УДК 930.85:271.2-36(497.742) 

 

КУЛТОТ НА СВЕТИТЕ ПЕТНАЕСЕТ ТИВЕРИОПОЛСКИ 

СВЕШТЕНОМАЧЕНИЦИ ВО СТРУМИЧКИОТ РЕГИОН 

КАКО НЕМАТЕРИЈАЛНО КУЛТУРНО НАСЛЕДСТВО 

 

Aна Витанова-Рингачева  

Филолошки факултет,  

Универзитет „Гоце Делчев“, Штип 

 

 

Апстракт: Седумнаесет векови во Струмица и околината живее култот на Св. 

Петнаесет тивериополски свештеномаченици. Покажувањето почит кон жртвата на 

мачениците за Христовата вера, спонтано прераснува во култ што народот го пренесува 

од една на друга генерација. Иако денес во регионот на Струмица не постојат траги од 

моштите на Мачениците, сепак народот ги издигнал до степен на благодатни 

покровители за градот и неговата околина. Храмот, гробот во с. Куклиш, стариот брест, 

верувањето во чудотворната моќ на светителите, се најсилните алки при градењето и 

пренесувањето на култот. Постоењето на овој култ е поткрепено со повеќе 

хагиографски и химнографски текстови, како и народни преданија за животот на 

светците, но и за нивната исцелителско-заштитничка моќ, векови по смртта. Во науката 

постојат повеќе различни ставови во врска со веродостојноста на култот и неговата 

поврзаност со Струмица, но тие нема да бидат тема на наш интерес. Она што сакаме да 

го валоризираме е жилавоста и континуитетот на овој култ до денес. Повикувајќи се на 

податоците од Пространото житие на Теофилакт Охридски од XI век (во кое е опишан 

нивниот живот, дејноста, мачеништвото и посмртните чуда), богатиот фолклор што овој 

крај го чува, а е поврзан со Мачениците, како и широката распространетост и 

континуитет до денес, ќе се обидеме да одговориме на прашањето: Дали и како култот 

на Св. Петнаесет може да се зачува како дел од македонското културно наследство од 

нематеријалната сфера? 
 

Клучни зборови: култ, Свети Петнаесет тивериополски свештеномаченици, 

Струмица, нематеријално културно наследство. 
 

Нематеријалното културно наследство како суштински значајна придобивка 

на една заедница, претставува посебен сегмент вграден во нејзиниот 

колективени идентитет. Зачуваните знаења, нематеријални пројави и практики 

од минатото на еден народ, се еден од посебно значајните аргументи во 

одржување и пренесување на идентитетската посебност. Имено, 

нематеријалното културно наследство е живото наследство на една заедница и 

тоа подразбира обредни практики, обичаи, песни, преданија, верувања, танци, 

игри занаети и сл., кои ги преживеале времињата и опстанале до сегашноста. 

Нематеријалното културно наследство како богатство кое заедницата го 

доживува, практикува, чува и пренесува, всушност, стои како идентитетска 

основа на заедницата и ѝ помага да го зачува својот континуитет, традиции и 

чувство на припадност. Кога станува збор за малите локални заедници и 

средини, коишто во себе чуваат мали богатства од нематеријалната сфера, 

тогаш неминовно е да се потенцира дека тие негуваат и посебен однос кон 

нематеријалното културно наследство, кое за нив има огромна општествена и 

духовна вредност. Самиот факт дека во една мала средина постои силна духовна 

нишка на поврзување, значи дека таа има капацитет да го обедини населението 

околу заеднички вредности, верувања и обичаи и да го издигне на ниво на 

симбол на локалниот идентитет.  

Чувањето на нематеријаното културно добро обезбедува континуитет на 

традицијата, особено преку семејното и општественото пренесување на 

обредите и празнувањата поврзани со почитувањето на одреден култ кој е од 

посебно значење за малата заедница. Почитувањето на светителските култови 

не претставува само сегмент од религиозната практика на заедницата, туку и 

чин на почит кон културното наследство оставено од претходните генерациите. 

Култот како систем на верувања, обреди и симболи преку кои луѓето изразуваат 

почит и духовна приврзаност кон нешто што го сметаат свето, возвишено или 

вредно за обожавање е еден од елементите на нематеријалното културно 

наследство. Во контекст на религијата и културното наследство, култот 

подразбира почитување на светец (светци) или свето место, извршување на 

обреди и празнувања поврзани со тоа, создавање традиција и заеднички 

идентитет околу тој духовен центар. Духовното културно наследство 

подразбира една посебна слоевита структура составена од архетипови, древни 

обрасци и претстави, коишто се дел од колективната меморија. „Зад духовното 

наследство на секој народ стои некој трезор ‒ архив на архетипски и митски 

обрасци... духовното наследство е дводимензионално: тоа е истовремено и 

локално и регионално (универзално)“ (Ќулавкова 2018: 128). Секоја заедница ги 

обликува овие длабоки обрасци според својата историја, средина и искуство. 

Токму во таа двојност лежи вредноста на духовното наследство: од една страна, 

тоа поврзува различни народи преку заеднички симболички структури, а од 

друга страна, ја нагласува нивната посебност и автентичност преку 

специфичните форми во кои тие структури се изразуваат. 

Духовното културно наследство востановува своја мапа на распространетост, 

која ги шири локалните топоси спрема регионалните. Тоа го опфаќа ритуалното и 

митското наследство, непишаните морални кодекси, традиционалните верувања, 

остатоците од паганизмот, обичаите, усната книжевна традиција (преданија и 

легенди, народни приказни, бајки, епска и лирска поезија, кусите облици), јазикот, 

народната музика, колективната симболика и семиотика, колективното несвесно и 

архетипскиот архив. 

(Ќулавкова 2018: 129). 
 

„Мапата на распространетост“ за која пишува академик Ќулавкова се 

исцртува како резултат на трансгенерациското пренесување на духовното 

наследство низ различни облици. Познати се четирите основни облици на 

пренесување на светителските култови низ времето: духовен, уметнички, 

музички и традиционален. Имено, духовната форма на пренесување го 

подразбира градењето храмови посветени на светителот/светителите; 

уметничката форма најдиректно е изразена во иконографијата и фрескосликар-

ството; музичката форма ги опфаќа химнографските текстови коишто се пееле 

за време на богослужбите и празниците, а традицијата ги подразбира формите 

на народното творештво (легенди, преданија, кажувања, верувања), коишто 

народниот творец ги создавал и ги пренесувал од една на друга генерација.   

Тема на нашиот труд е почитувањето и одржувањето на 17-вековниот култ 

на Св. Петнаесет тивериополски свештеномаченици
1 
во Струмица и околината, 

како една од најзначајните духовни традиции на градот, којашто прераснала во 

позитивен пример за нематеријално културно наследство. Овој култ е пример за 

тоа како религиозното и културното наследство се преплетуваат и стануваат 

трајна вредност за заедницата. Покажувањето почит кон жртвата на 

Мачениците коишто настрадале за Христовата вера, спонтано прераснува во 

култ што населението го пренесува од една на друга генерација. Меѓу жителите 

на Струмица и околните места силно живее верувањето дека светителите се 

заштитници на градот, со што култот добива и заштитничка, покровителска 

функција – духовна и општествена. Она што сакаме да го валоризираме е 

жилавоста и континуитетот на овој култ до денес. Повикувајќи се на податоците 

од Пространото житие на Теофилакт Охридски од XI век во кое е опишан 

нивниот живот, дејноста, мачеништвото и посмртните чуда (http://makedonija. 

rastko.net/delo/11723), на богатиот фолклор што овој крај го чува, а е поврзан со 

Мачениците, како и на широката распространетост и на континуитетот до денес, 

ќе се обидеме да одговориме на прашањето: Дали и како култот на Св. 

Петнаесет може да се зачува како дел од македонското културно наследство од 

нематеријалната сфера? 

За постоењето на овој култ, неговото ширење и опстојување во науката има 

доста пишувано, иако дел од истражувањата подразбираат и оспорување на 

веродостојноста.
2
 Но, нашиот труд се апстрахира од потребата да трага по 

веродостојноста и историската вистина за животот и делото на Мачениците. 

Постоењето на овој култ е поткрепено со повеќе хагиографски и химнографски 

текстови, како и народни преданија за животот на светците, но и за нивната 

исцелителско-заштитничка моќ, векови по смртта. Во науката се потенцира 

мислењето дека: „од IV век заживеал култот на св. Петнаесет тивериополски 

(струмички) свештеномаченици, чиешто мачеништво почнало во малоазиска 

Никеја, а неговата кулминација завршила во Македонија, т.е. во Тивериопол ‒ 

денешна Струмица“ (Велев 2006а: 28). Хагиографскиот текст на Теофилакт 

Охридски во подробности го опишува животот и страдањата на мачениците, 

нивната смрт, но и зачетокот на култот во Струмица. Иако денес, во регионот на 

                                                           
1
 Св. Тимотеј (епископ Тивериополски), Св. Теодор (учесник на соборот во Никеја), Св. 

Комасиј – Етимасиј, Св. Евсевиј, Св. Еротеј, Св. Даниил и Св. Харитон (монаси – 

проповедници), Св. Петар, Св. Теодор, Св. Јован, Св. Сергиј и Св. Никифор 

(презвитери), Св. Василиј и Св. Тома (ѓакони), и Св. Сократ (војник – презвитер). 
2
 Ели Луческа ги посочува: В. Н. Златарски, Легенда за откриване на мощите на 

Тивериуполските мъченици, Избрани произведения, I, София, 1972, 190‒205; К. Јиречек, 

Хришћански елеменат у топографској номенклатури балканских земаља, Зборник 

Константина Јиречека, 1, Београд, 1959, 73‒189; Д. Чешмеджиев, Бележки върху култа 

на Петнадесетте Тивериуполски мъченици в средновековна България, Πολιχρονια, 

Сборник в чест на проф. Иван Божилов, София, 2002, 251‒263 (Луческа 2019: 153‒145). 

Струмица, не постојат материјални остатоци од моштите на мачениците, сепак 

народот ги издигнал до степен на благодатни покровители за градот и неговата 

околина. „Сè до истражувачките резултати на македонските археолози во 70-

тите и 80-тите години на веќе изминатиот век, во науката постоеја резерви кон 

податоците во богословско-историската творба напишана од Теофилакт светиот 

архиепископ Охридски“ (Велев 2006а: 29‒30). Истражувањата на археологот 

Блага Алексова, всушност, ги потврдуваат историографските податоци изнесени 

во текстот на Теофилакт, дека мачениците пострадале во Струмица, а зачетокот 

на култот е поврзан со поривот за градење храмови во нивна чест. „Во 

спротивно, доколку нивниот култ само бил пренесен од Никеја во Струмица 

(како што тврдат некои од историографите), тогаш ќе се пренеле моштите или 

реликвиите на светителите, а немало да се градат гробови“ (Велев 2017: 34).  

Всушност, Струмица израснала во значајно и влијателно христијанско 

светилиште и место за ходочастие. По угледот на Константинопол (Цариград) и 

на големите градски центри на малоазискиот и африканскиот брег, Струмица 

станал град на мартирите, односно се издигнал во мартириополис. Во ваквите 

центри, во прв ред, се славеле мартирите што загинале во самиот град или во 

негова блиска околина и над нив се подигале цркви од типот на мартируими 

(http://makedonija.rastko.net/delo/11843). 

За големата почит кон култот на Тивериополските свештеномаченици, Ели 

Луческа го наведува трудот на Алексова во кој се потенцира решението, врз 

моштите на овие свештеномаченици, прогласени за светители и исцелители, да 

се освети крстовидната култна црква инкорпорирана во големиот катедрален 

храм, со која е основана Епископијата на Брегалница, недалеку од Крупиште 

(9‒10 век)... (Луческа 2018: 61; сп. Алексова 1989: 122). Интересно е што 

ваквиот археолошки наод нашол место и во народните преданија коишто и 

денес се раскажуваат во струмичкиот крај, а се однесуваат на пренесувањето на 

телата на четворица од светителите од Струмица во Баргала. Тоа најсликовито 

го претставуваат нашите лични теренски истражувања, како и истражувањата на 

Иван Котев
3
  на просторот на Струмица и с. Куклиш, каде се наоѓа мала црква и 

гроб за кои се врзани многу народни преданија и верувања. 
 

Не можам да ј кажам кој са годиијнте, Главњоа на Баргала сакал телата да ј однесе 

во Баргала. Струмичани не са дозволиле. Земале само читири лешеве, читири тела на 

свештениците, са ј однеселе за Баргала, штипско. Арно ама, ка са ј дунеселе тука, 

место да се лекуват ут тиа тела, пучнале да умират. Ќе дојде болен, ќе умре; ќе дојде 

зрав, р’збољува се, и теалта ќи и враќат наѕат. Теалта ги прајќат од Баргала па за 

Струмица. 

(Поркојевиќ 2010: 41). 
 

 Научните истражувања за погибијата на Мачениците и нивното 

погребување водат до Струмица, кадешто во 1972 година, се откриени и 

археолошките остатоци во чија близина е изграден храм посветен на 

                                                           
3
 Собраните теренски материјали на македонскиот фолклоритст Иван Котев, за култот 

на Светите Петнаесет тивериополски свештеномаченици, се објавени во: Поркојевиќ 

2010. 

истоимените светители (Коцо, Миљковиќ-Пепек, Алексова 1973; Коцо, 

Миљковиќ-Пепек 1978: 93‒97). Во темелите на ранохристијанскиот храм, чии 

остатоци денес се во дворот на сегашниот храм и претставуваат значаен 

археолошки локалитет, односно во делот на гробницата, најдена е фреска со 

ликовите на Светите Петнаесет маченици. „Според своите карактеристики, ова 

ѕидно сликарство спаѓа во редот на најстарите фрескоживописи, откриен на 

подрачјето на Македонија“
4
  (види сл. 1).  

Но, во близина на градот Струмица, во селото Куклиш, локалното население 

многу живо го чува култот за светителите за кои верува дека токму тука се 

погребани. Во локалната црква постои гроб за кој локалните жители веруваат 

дека е почивалиште на мачениците (види сл. 2 и 3). Фолклористот Иван Котев 

ни отстапи кажување од анонимен информатор во кое тој говори за 

започнувањето на градбата на малата црква во с. Куклиш на местото за кое 

народот верува дека се случила погибијата на Светите Петнаесет. „Тогáј 

почнааме ниа с’с еден комши’а тука, 1971 година, почна с’т народ да дојде, т’ка 

си го пр’вииме, ут сјаалто... И, почнааме ниа с’с тај човек да коп’ме темеељто. 

Петнајсе смока! Гледам јас клоба – сите завиини – т’кà. Смоци! Еднà змиа, и она 

сус них, ут тиа шареејнте. А друујсте – сите смоци! (анонимен информатор, 

снимил: И.К.).  

При нашето најново теренско истражување за време на празникот „Свети 

Петнаесет“ (11 декември 2025 год.) наидовме на кажување на Вера Секиева од 

с. Куклиш, која говори за народното предание за смртта на Мачениците: 
  
И тук се фатани, тук се искољани сите петнајсе души. Наште дедовци ка го 

правија Св. Петнајсе, петнајсе гроба имаше тука. Ја така е, а сите а извртават. По 

археологијата не е така, ама на нас е сјеалто и от там навам наште стари тук сии 

пугребиле и иделе се кат на мртвен шу одаме на наште мртви, ниа излеваме тука су 

чиница, лепче и винце и пракадаваме и така си ја држаме традицијата ут шу се тука 

пучинни, а ут тука са носани. Златната рака била уткрадана уднесана у Грција, после 

е Св. Петнајсе коските носани. Не е друга приказна. Така ни раскажуваа стаарте и 

така нии на сјеалто на нас и пучитаме си га нашта традиција шо нии била. Оти тук 

се искољани. Петнајсе гроба наште татковци купаа го, правија го. Тва беше само 

така заградано, тва гу правија после. Петнајсе гроба најдеа, тринајсе змии и жаба, 

најдеа унатре и пљус коски. Тука сам родана, тука си живеам, тука ни раскажуваа 

дедавците. Па идааме тука си спијааме. Јас сам била и у струмичката като дете на 6 

гудини, баби на 70 гудини викаа: Вашто Свети Петнајсе, там е крвта истечана, а тук 

се коските дунесани. Пред 65 гудини. Нашто Свети Петнајсе никој не гу путестува, 

оти тук се искољани. Тва нии уд дедо прадедо и ниа стигнааме ду тука. 

(инф.: В.С., сним: А.В-Р.). 
 

Култот за Мачениците заживеал веднаш по нивната смрт и широко се 

распростанил во локални и регионални рамки. Имено, како што смета Илија 

Велев: „духовниот облик на воспоставување култ се слеал со народниот култен 

                                                           
4
 Душко Цветанов, Фреската на Светите Петнаесет тивериополски маченици од 

Струмица ‒ во редот на најстарото ѕидно сликарство во Македонија (https:// 

mojastrumica.com/sv-petnaeset/). 

облик кон свештеномачениците преку раскажувањата и доживувањата на 

разните чуда што се случувале пред нивните гробови (Велев 2009: 34). Посебен 

елемент во одржувањето на култот секако има и усната трансмисија којашто 

опфаќа раскажување на легенди, преданија и верувања пренесени од една на 

друга генерација. 

Имааме ниа дедо у Куклиш, деуто Вашиљ викаше оти са искољани у Куклиш, 

телата се рипале ут шо се искољани, рипајќи теалта се дојдани у Свети Петнајсе. 

Тва мии уд дете устанно. На нас дедо Вашиљ така ни расправаше, тук се вика 

закољани (саа ми текнува на нас затва ни беше страх тама од крвта демек да не 

изљеват духове) и вика тук се искољани и вика теалта как шо си ги закољаље 

рипале и рипајќи теалта се дојдани на Свети Петнајсе у Струмица. Оти дел 

устанале се там, дел тука има. А раката как е стигнана у Кукуш, уткраданаа ут тука, 

така викат. Вујницте некоа време саа у тии војни у Балканските е земана, нее 

порано уд некоа време. Ималоо рака като симбол земанаа и уднесанаа там. 

(инф.: М.Р., сним: А.В-Р.). 

 

Куклиш, село во близина на Струмица, чии жители веруваат дека е местото 

на смртта на светителите, особено живо го чува споменот за нив. На 10 

декември, во пресрет на празникот, во попладневните часови, во црквата во с. 

Куклиш се служи литургија (види сл. 2) и кумот дава вечера. Следниот ден, на 

самиот празник, сите млади невести, мажени во тековната година, доаѓаат во 

дворот на црквата и носат „готви“ (храна подготвена за раздавање). Самиот ден 

го нарекуваат „светóк“. Некогаш доаѓале облечени во невестински фустани, 

денес веќе не, но во косите носат венец, симбол на невестинството (види сл. 5). 

Раздаваат од храната, палат 15 свеќи и виното го истураат на гробот: 

 
На Светóк идала сам, как не. На Светóк ги носааме невестте тука. И јас сам идала 

как невеста. Идаме си сас готви, тука вонка сии уставаме готвите. Сликуват и, 

невестте си стоат. После ќе пракадат, ја гу очето ќе пракаде и сите си раздават и 

одат си на дома. Ќе си запаљат 15 свејќи, ќи си пракадат. Не на гробо, на гробо не. 

Само винцото гу тураме тука, свејќите сии паљаме за петнајсте светци  и раздава се 

и секуј дома си гу носе. Тук не се устава. Само свејќите и винцто се тука. Најсветто 

местоо тука. 

(инф.: В.С., сним: А.В-Р.). 
 

Самиот чин на пренесување подразбира и собирање на семејството коешто 

ја чува жива верата дека светецот е заштитник и на семејството, но и на 

целокупната заедница. Луѓето почнуваат да раскажуваат за делото, животот или 

чудото поврзано со таа личност или место. Со текот на времето, овие 

раскажувања се пренесуваат усно, добивајќи духовна и морална тежина, 

стануваа еден вид колективно сеќавање и предание. Иван Котев во 2009 

запишал кажување за чудо поврзано со жена која ослепела бидеќи одбила да го 

бакне крстот: 

И, зима ј се видо. Право. Одмах. Видо да ј се земе. Да оќоравее. И доваѓа ј на 

мајката на сон. На нејната си мајка. „Дудека не иде, викала, да го исчисте Свети 

Петнајсе, к’пијнте дек са с’с нејното момче, она преглет ќе нема!“ Дуваѓат и 

маченици на њаа, на мајката ј. И коа кренале они двујцата с’с мажо уд дома, земал 

си он копраљ, вила – сé, неле ус него. Флезеле са тука право. Тука било загадор’но 

ного. Трне и к’пини било. Само шо а флезела у дворо, прегледнала. 

(Поркојевиќ 2010: 48). 

Одржувањето на култот значи негово негување преку практикување и   

континуитет на генерациите што доаѓаат. Тоа подразбира масовност при 

практикувањето на обредитеи празнувањето на празниците – литургии, литии, 

молитви, народни собири. Заедницата целосно се вложува во идејата култот да 

се одржи жив со тоа што таа заедница (државна, општинска и црковна) вложува 

во обновата или изградбата на духовни храмови, археолошките истражувања 

поврзани со постојниот култ, икони, црковни предмети и симболи коишто 

упатуваат на култот. Се воведуваат обреди, празници и богослужби во чест на 

личноста или настанот. Црквата или заедницата ја признаваат и официјално ја 

вклучуваат традицијата во својот календар или во локалната културна практика. 

Омасовувањето на култот на Светите Петнаесет тивериополски маченици во 

Струмица значително се засили по донесувањето на иконата на Богородица 

Брзопослушница во чија чест се одржуваат свечени литии во градот (https:// 

www.facebook.com/reel/1207530501274515). 

Иконата на Богородица Брзопослушница е копија на нејзиниот оригинал кој 

се чува во светата обител на светите архангели, односно во манастирот Дохијар 

на Света Гора. Струмица ја добива како подарок и по иницијатива на братството 

од манастирот, а со благослов на старецот на манастирот, високопреподобниот 

отец Григориј (https://www.youtube.com/watch?v=F08swFEwKLw). Копии од 

оваа чудотворна икона се наоѓаат во многу православни земји, од кои им се 

излева благодатна сила на сите што прибегнуваат со вера и скрушено срце кон 

нив. Прва икона на оригиналот од чудотворната икона се наоѓа во метохот на 

Дохијарската обител, во с. Сохос, во Р. Грција. Втората се наоѓа во светиот град 

Ерусалим, во Спасо-вознесенската обител на Елеонската Гора. Третата се наоѓа 

во црквата „Свети вмч. Пантелејмон“ во Николајскиот двор, во Китај-город, 

Русија. Четвртата се наоѓа во манастирот „Свети Архангел Михаил“ на 

Зверинце во Киев. Петтата икона се наоѓа во градот Струмица, Македонија 

(http://mpc.org.mk/ Kalendar.asp?d=1122). Овој духовен настан привлече голем 

број верници, кои во иконата препознаа извор на утеха, надеж и чудотворна 

помош. Познато е чудото со немото осумнаесетгодишното момче од 

муслиманска вероисповед, чија мајка, по поклонението пред иконата, за првпат 

го чула гласот на својот син (https://denesen.mk/chudata-na-bogorodica-vo-

strumica-nemo-dete-musliman-prozbore-otkako-se-pokloni-pred-ikonata/). 

Протопрезвитер Даниел Ѓоргиев, старешина на манастирот Св. Петнаесет 

тивериополски свештеномаченици, вели: 
 

Уште повеќе, пред неполна деценија во овој храм чудесно се пресретнаа 

духовните прегратки на Светите Петнаесет и на Пресвета Богородица 

Брзопослушница. Нејзиното доаѓање во храмот стана уште едно место за молитва, 

прозби и молби. Тука прибегнуваат бездетни семејства, семејства со деца со говорни 

проблеми, деца од аутистичниот спектар и други, чии родители бараат помош од 

единствената утешителка, преку која сè што е од Бога на дар го добиваме. И 

повторно, под нејзиниот скут ќе сретнете верници од различна вероисповед.  Овој 

https://www.youtube.com/watch?v=F08swFEwKLw
http://mpc.org.mk/%20Kalendar.asp?d=1122
https://denesen.mk/chudata-na-bogorodica-vo-strumica-nemo-dete-musliman-prozbore-otkako-se-pokloni-pred-ikonata/
https://denesen.mk/chudata-na-bogorodica-vo-strumica-nemo-dete-musliman-prozbore-otkako-se-pokloni-pred-ikonata/

храм е духовното срце на Струмица, патрон и заштитник, по чии молитви градот 

живее во Божјата милост. Ова почитување не е еднострано, само од христијаните. 

Напротив, Светите Петнаесет тивериополски свештеномаченици се почитувани од 

сите луѓе, без разлика на верска припадност, и тоа не само во Македонија, туку и во 

регионот и пошироко. 

(инф.: Д.Ѓ., сним: А.В-Р.). 
 

Со зголеменото присуство на поклоненици, се зацврсти и почитта кон 

светителите, чиј спомен се поврзува со страдање, вера и заштита на градот. „Во 

однос на однесувањето на околното население, вели протопрезвитер Ѓоргиев, 

знаете, многу често знаеме да најдеме и доста писма со имиња од турска 

националност кое бараат помош од светите Петнаесет или од Пресвета 

Богородица или, пак, се заблагодаруваат за услишаните молитви.“ Бидејќи 

храмот е најнепосредно до џамијата, во т.н. Турско маало во Струмица (види сл. 

7), при нашата средба со жителите од турска националност кои живеат таму, на 

прашањето: „Дали го почитуваат празникот“, ни одговорија: „Наше е и тва. Тва 

е и вашо и нашо, на сите е“. Ова сведочи дека не само православни, туку и 

многу луѓе кои ја исповедаат муслиманска вера доаѓаат во храмот да бараат 

помош за себе и за своите блиски. 
 

 Свети Петнајсе се носе ако на пример детенце болно, стар разбољан, обавезно 

носааме кошула, ама не да га пуклонаш (другоа некуј ак сака да си пуколне), носаш 

и престојува тама вечерта, да прележе там кошуулта, мајца било шо и утредента ќо 

даш сабаале попо ќаа утпее. Като деца ја виа ка сте се разбољувале ќи однесаш 

мајцичка там, ќи преспии една вечер там мајцата, утре ќ’одаш, ак сакаш попо даа 

утпее, ак одаш порано.  

(инф.: Д.Ѓ., сним: А.В-Р.). 
 

Чествувањето на овој култ денес, во регионот на Струмица и Струмичко, 

подразбира обредни практики за празнувањето на празникот на Светите 

Петнаесет (11 декември), што опфаќа: свечености, литургии, народни собири и 

семејни прослави (народот носи бескрвна жртва: леб и вино, којашто се дава за 

време на божествената празнична богослужба). Во многу семејства, празникот 

се одбележува како славa (домашен празник), со што индивидуалната почит се 

слева со колективната. Кога се говори за светителските култови, неминовно 

треба да се подвлече фактот дека науката е сосема свесна за мешањето на 

историографските и култно-легендарните претстави на луѓето. Негувањето на 

култот на Мачениците во Струмица ја подразбира наследената традиционална 

почит кон жртвата што ја поднеле за христијанскиот свет, сето тоа проследено 

со богата религиозна практика, празнувања, песни, легенди, ритуали и собири 

пред и на денот на празникот, но и со присуство на верувања кои ја допираат 

паганската сфера. Една од култно-легендарните престави која и денес живее 

меѓу жителите е претставата за дрвото (брест) чии остатоци (види слика: 4) и 

денес се наоѓаат во дворот на храмот „Св. Петнаесет“ во Струмица, врз 

остатоците од ископините на старата црква. Населението верува дека брестот 

стар 6 века никнал на местото на кое се обезглавени мачениците и дека под него 

течела вода бидејќи во длабочината имало извори. До ден денес верниците со 

гола рака откршуваат парче од стеблото на сувиот брест и веруваат дека ќе им 

донесе благосостојба.  
 

Ја дрвото шо стоо оште (бресто) и обавезно искорнуваа коричка и у џебо ќи им га 

турааме на децата, они маленкички и не знаат зашоа е и ќи им га тураме за да 

преспиит сас коричката за здрааве и за срејќа. А ниа па като деца, като 

гимназијалка јас памнам, шом требаше да прааме писмена, да те испитуват 

обавезно одааме на Св. Петнајсе ќе запаљааме свејќи и ут дрвото обавезно ќи 

скршаме. Ак не можааме да скршаме, тај шоо там клисар некој шо служе имаше 

сојкичка и ќи ни сече сас сојкичката ќи ни дадаа и демек посреќно да поминаме на 

испито. 

(инф.: М.Р., сним: А.В-Р.). 

 

Во рамки на обредната практика којашто го одржала жив култот на 

Мачениците во Струмица бил и курбанот, што традиционално се принесувал во 

храмот, но на празникот Ѓурѓовден. Курбанската традиција како остаток од 

паганството. денес веќе не се практикува, но во колективната меморија на 

струмичани останале сеќавањата за тоа како се пракиткувале обредите: 
 

На јагнето се турат две свејќи, тугај не забрануваа. И ќе купаш две погулеми 

свејќи и куу држаш јагнето и пред иконта на Свети Петнајсе куу туцнаш трипати, 

куу туцнаш и ако си ти шо си гу дадел, акоо за детто, детто ќуу туцне на иконта да 

туцне су главата. И ќуу земат јагнето и ќуу уднесат там у дворо дек шу бее паујнто 

ќе ги закољат. Ти си носаш памуче и памучто ќи ти гу натопат сас крвта ут 

јагненцто. И ак ти се там децта за кој си гу заречел, право на чеелто им туруваа, ак 

ти се дома, ка ќе доош дома, ак ти сее засушила крвта, малку војчка ќи му тураш и 

ќиим топнаш на децта на чеелто за здрааве. И така беше. 

(инф.: М.Р., сним: А.В-Р.). 
 

На ова место, освен што е наведено дека сите жители на Струмица ги 

просветиле со „светлината на познанието“, експлицитно е нагласена и нивната 

светост уште за време на земскиот живот преку дарбата за чудотворни 

исцеленија. Според Ели Луческа, способноста за чудотворните исцеленија е 

една од основните причини прославата на свештеномачениците да излезе 

надвор од локалните рамки и да стане дел од поголем регионално-религиозен 

дискурс за што, всушност, нè известува и самиот Теофилакт, во почетокот од 

следната 19 глава: „По некое време веста за нив прелетала со брз полет и 

преминала на секоја страна, па се говорело многу за нив во Солун“ (https:// 

makedonija.rastko.net/delo/11723).  

Култот на Св. Петнаесет е важен дел од културниот идентитет на Струмица 

и околината, и е дел од духовното наследство. Да се признае верувањето, 

традициите, обичаите и ритуалите поврзани со овој култ, значи да се оддаде 

почит кон вековната упоритост на жителите од овој регион да го зачуваат жив 

споменот за светците во кои веруваат дека се нивни покровители, но и 

покровители на градот. За локалното население на Струмица и околината, 

култот на Светите Петнаесет е продолжување на старата традиција, на негување 

посебен личен однос кон светителите и нивната жртва. „Ногу голем празник, 

ногу убав. Ногу гу сакам Свети Петнајсе... Ама ногу ми значи. Свети Петнајсе 

на чува на цела Струмица и на цела околија...“ (https://www.youtube.com/watch?v 

=4rAtND12c-Y). 

„Празнико тај јас најного го почитавам, тваа најголемата утеха за мене. Тука 

ка идам се ослободувам и шо иам болест, мине ми болеста“ (https://www. 

youtube.com/watch?v=tYDR0-nzazY).  

Мора да ја истакнеме клучната улога што ја одиграла православната црква 

во Струмица. Таа не само што го чува и афирмира култот, туку го продлабочува 

и прилагодува на современото време: 
 

Голем празник, навистина, поготово за Струмица, заштитници на градот Струмица, 

маченици коишто ги нарекуваме Свети Петнаесет тивериополски свештеномаченици, 

древното име на градот Струмица. Живееле некаде во третиот век, меѓу нив имало и 

отци коишто присуствувале и на Првиот вселенски собор, ѓакони, презвитери и 

обични монаси. Живееле блиску до Струмица и го евангелизирале и го покрстиле 

месното население, тогаш и го сведочеле Христос не само со својот живот и со своите 

дела, туку и го посведочиле и со својата маченичка крв. И благодарение на тоа нивно 

страдање како што вели еден древен светитетел „дека крвта на мачениците е семе од 

кое никнуваат и се раѓаат новите Христијани. 

 (https://www.youtube.com/watch?v=4rAtND12c-Y). 
 

Улогата на православната црква во Струмица во потенцирањето на култот 

кон Светите Петнаесет тивериополски маченици е значајна и повеќеслојна, 

бидејќи таа не само што го чува нивното споменување, туку активно го 

издигнува на повисоко духовно и општествено ниво. Најнапред, црквата преку 

богослужбениот живот ја одржува живата традиција на почитување. Празникот 

посветен на Светите Петнаесет тивериополски маченици се одбележува со 

свечени литургии, бденија и литии, што придонесува верниците да ја доживеат 

нивната жртва како актуелна и значајна и денес. Според нашите информатори, 

празнувањето на Светите Петнаесет денес е многу помасовно отколку порано: 

„Сега е повеќе народ, тугај само градскиот народ одаше, идал е некој ут сеелта 

ама ногу ретко, а сега е ного масовно. Тваа саа тии десет гудини стана масовно, 

на времето немаше толку ногу“ (инф.: М.Р., сним: А.В-Р.). Култот на Светите 

Петнаесет одигрува и значајна социјална улога, особено за жителите коишто 

живееле во стариот дел на градот, таму каде што се наоѓа и храмот. Имено, на 

11 декември и денот претходно, семејствата се подготвуваат да ги пречекаат 

гостите, како за семејна прослава. Нашата информаторка Милева Рингачева 

вели: 
 

Е саа дома ниа секогаш најчесто ниа не можааме да одаме вечерта, ниа одааме 

дента, затва шо вечерта ни идаа ногу госте. Ќе се спремааме слатки, свекрвата 

баклава ќе направеше. П’на куќа тука, они оште седат, па други ќе дојдат, они ќе си 

одат и цело пурчок нии си чекаме госте. А па бабата Каранфила она беше главна на 

црквата. Она носаше жито на црквата. Други дале се носиле не знам, ама уд нее гу 

знааме тва. Она носаше жито, леб и лакум и там шо ќе раздаваше обавезно и на нас 

ќе ни дунесаше у една чиниичка. А тама на Св. Петнајсе само бел фасуљ се даваше 

и лепче на полвин филиичка лепче фасуљче ќи ти дадат и ќи си апнаш. А друкио 

ден толку не идаа, едино ја ут некоо село ак имаш некуј пријател руднина дујдел на 

Св. Петнајсе и да те убиде, обично тај крај тука си гу славааме како гулем празник. 

Пред Св. Петнајсе се работаше, се чисташе пeрдина ќе пераш, милина ќи штиркаш, 

еми госте ќи ти дојдат. Градо не, градо не славаше толку ногу, тука тај дел, тука 

оти народ врве и секуј сака да ти доо на госте... Таа га викаа Варош слава, Варош 

маало. 

(инф.: М.Р., сним: А.В-Р.). 
 

Важно е да се напомене дека одржувањето на заедништвото под 

покровителскиот култ на Светите Петнаесет е поддржано и од општинските 

власти кои секоја година на празникот организираат заеднички ручек. Со одлука 

на Советот на Општина Струмица од 1997 година 11 декември е прогласен за 

празник на градот, а Светите Петнаесет тивериополски свештеномаченици ‒ за 

негови покровители и заштитници. Оттогаш е востановена и Годишната 

награда, која како највисоко општинско признание, традиционално се доделува 

секоја година на граѓани кои дале посебен придонес за афирмација на 

општината во државата и надвор од неа. Делото на Мачениците претставува и 

мотивација за создавање книжевни творби, кои со современ јазик 

воспоставуваат директна врска со култот на овие ранохристијански светители. 

Поетот Иван Василевски е автор на поемата „Петнаесетте“ (2006), која содржи 

15 песни посветени поименично за секој светител. Овој поетски потфат на 

Василевски, според Илија Велев, потврдува дека и во „современите животни 

собитија инспирацијата со силните поетски чувства е повторлива за 

светителската благопочит што ја стекнале Петнаесетте тивериополски 

(струмички) свештеномаченици како жртви во одбрана на Христовата вера“ 

(Велев 2006б: 608). Локалната установа, библиотеката „Благој Јанков Мучето“ 

во Струмица, како и училиштата, распишуваат литературни конкурси посветени 

на Петнаесетте маченици. Ова, самото по себе говори, за актуализација на 

култот во рамки на културната сфера. Во однос на научните толкувања на овој 

култ, во 2018 година (7‒9 декември), Националната установа Завод за заштита 

на спомениците на културата и Музеј ‒ Струмица организираше научен собир 

на тема: „Култот на Св. Петнаесет тивериополски свештеномаченици во 

средновековната и во поновата епоха ‒ историја, култура и традиција“. Собирот 

беше дел од годишната програма на Министерството за култура и од истиот, во 

2019 година излезе од печат зборник на научни трудови (редакциски одбор: 

Александар Атанасовски, Сашо Цветковски и Васил Ѓоргиев-Ликин).  

Нематеријалното културно наследство, олицетворено во култот на Светите 

Петнаесет тивериополски свештеномаченици, е живо сведоштво за 

континуитетот на духовните и културните вредности на една локална заедница.  

Преку ваквите култови, кои не се само одраз на длабоката религиозност на 

луѓето, туку и почит кон верата, се случува и силна поткрепа на заедништвото 

во малите средини. Практикувајќи ги обредите и прославите, заедницата ја 

одржува својата културна самобитност во поширокиот национален и глобален 

контекст, но и го поставува овој култ како значаен елемент на туристички и 

културен развој на малата заедница. Со тоа култот (о)станува духовно јадро на 

локалната традиција. Прогласувањето на култот на Св. Петнаесет за 

нематеријално културно наследство на државата би подразбирало: заштита на 

духовното и културното богатство на населението од овој регион, но и 

пошироко дотаму до каде што допрело големото дело на Мачениците, потоа 

обезбедување континуитет за идните генерации, јакнење на чувствта и свеста за 

сопствениот идентитет и историја и секако поттикнување и развој на локалниот 

духовен и воопшто културен туризам кој може да донесе големи придобивки за 

малите места како што е Струмица. 

Чудата на Богородица во Струмица: Немо дете муслиман прозборе откако 

мајка му се поклони пред иконата. https://denesen.mk/chudata-na-bogorodica-vo-

Чудотворната икона Богородица Брзопомошница пристигна во Струмица 

Историјата на иконата Богородица “Брзопослушничка“ http://mpc.org.mk/ 

Kalendar.asp?d=1122 . 

Прилог Струмица ги слави Св 15 Тивериополски свештеномаченици 11. 

12.2015 https://www.youtube.com/watch?v=4rAtND12c-Y. 

Струмица го одбележа патрониот празник, денот на Светите 15 

Тивериополски маченици https://www.youtube.com/watch?v=tYDR0-nzazY. 

THE CULT OF THE HOLU FIFTEEN TIBERIOPOLITAN 

HIEROMARTYRS IN THE STRUMICA REGION  

‒ INTANGIBLE CULTURAL HERITAGE 

 

Ana Vitanova-Ringacheva 

Faculty of Philology  

Goce Delcev University in Shtip 
 

Summary 
 

The seventeen-century-long cult of the Holy Fifteen Tiberiopolitan Hieromartyrs 

in Strumica and the surrounding region is deeply intertwined with the cultural life of 

the community, connecting religion with tradition and collective memory. It 

represents an expression of the spiritual memory and identity of the small local 

community. Over the centuries, it has been shaped through faith, reverence, and 

shared experience, and has been preserved and transmitted through tradition, rituals, 

and communal participation. Based on the presented arguments from 

historiographical, hymnographic, archaeological, and folkloric sources, we can 

conclude that this cult deserves its place in the treasury of Macedonian intangible 

cultural heritage. 

 

Прилози ‒ фотографии: 

 

 

Сл. 1. Централна гробница со фреска на Светите Петнаесет тивериополски маченици – 

Струмица (фото: Александар Дончев, https://mojastrumica.com/sv-petnaeset/?utm ). 

https://mojastrumica.com/sv-petnaeset/?utm

Сл. 2. Црква „Св. Петнаесет тивериополски свештеномаченици“ во с. Куклиш 

(сопствена архива на авторот, 10.12.2025 год.). 

 

 
 

Сл. 3. Стариот бигорен камен на гробот со отворот за истурање вино ‒ с. Куклиш 

(сопствена архива на авторот, 10.12.2025 год.). 

Сл. 4. Стариот брест во дворот на црквата „Св. Петнаесет тивериополски 

свештеномаченици“ (сопствена архива на авторот, 10.09.2025 год.). 

 

 
 

 
 

Сл. 5 и сл. 6. Обичајот „светóк“ во црквата „Св. Петнаесет тивериополски 

свештеномаченици“ во с. Куклиш (од архивата на Елена Памукова од с. Куклиш, 

11.12.2025 год.). 

Сл. 7. Црква „Св. Петнаесет тивериополски свештеномаченици“ ‒ свечена литија на 

иконата „Богородица Брзопослушница“ (Тивериопол.мк18.04.2026 год.). 

 

 

 
 

Сл. 8. Црква „Св. Петнаесет тивериополски свештеномаченици“ и минарето на џамијата 

во Струмица (сопствена архива на авторот, 11.12.2025 год.). 

